
Raporti i vitit 2015 mbi trafikimin e personave: 

-------------------------- 
KOSOVA – Niveli 2 

-------------------------- 
Kosova është burim dhe destinacion për gra, fëmijë dhe burra që i nënshtrohen trafikimit për 

seks dhe punë të detyruar, përfshirë punën në industri të restoranteve. Shumica e viktimave të 

trafikimit për seks në Kosovë janë vajza, ndonëse grupet kriminale i detyrojnë edhe femrat 

nga Shqipëria, Serbia, Rumania dhe vende të tjera të Evropës të merren me prostitucion. 

Femrat dhe vajzat i nënshtrohen trafikimit për seks në shtëpi e banesa private, klube të natës 

dhe lokale të masazhit. Trafikantët u premtojnë punësim si valltare dhe këngëtare në 

restorante dhe, në vend të kësaj, i detyrojnë viktimat në trafikim për seks. Fëmijët nga 

Kosova dhe vendet fqinje detyrohen të lypin brenda vendit. Trafikantët i detyrojnë shtetasit 

kosovarë të merren me prostitucion të detyruar dhe punë të detyruar në mbarë Evropën. 

Korrupsioni në qeveri krijon një mjedis që mundëson disa krime të trafikimit. Disa policë, 

zyrtarë të Ministrisë së Punës dhe zyrtarë të tjerë të qeverisë janë akuzuar ose dënuar për 

krime të trafikimit. 

 

Qeveria e Kosovës nuk i zbaton në tërësi standardet minimale për eliminimin e trafikimit; 

megjithatë, ajo është duke bërë përpjekje të mëdha për ta bërë këtë. Qeveria ka shqiptuar një 

numër më të madh të dënimeve për trafikim, por u shqiptuan dënime më të buta dhe qeveria 

ndoqi penalisht më pak trafikantë të dyshuar. Qeveria e rriti fondin për mbrojtje të viktimave, 

por dështoi ta themelonte një fond për kompensim të viktimave që kërkohej me ligj. Qeveria 

identifikoi më pak viktima në krahasim me periudhën paraprake të raportimit. 

 

REKOMANDIMET PËR KOSOVËN: 
Energjikisht t’i hetojë, ndjekë penalisht dhe dënojë trafikantët, përfshirë zyrtarët që 

bashkëpunojnë me trafikantë; t’u ofrojë gjyqtarëve, prokurorëve dhe organeve për zbatim të 

ligjit trajnime të avancuara kundër trafikimit; t’i shtojë përpjekjet për t’i identifikuar dhe për 

t’u ndihmuar fëmijëve që detyrohen të lypin; t’i zbatojë plotësisht dispozitat e ligjit të vitit 

2013 për mbrojtje të viktimave, përfshirë themelimin e një fondi për kompensim të 

viktimave; të zbatojë kontroll proaktiv për trafikim ndër individët e përfshirë në prostitucion, 

migrantë dhe popullata të tjera që janë në rrezik; dhe t’u ofrojë viktimave të trafikimit liri për 

të ardhur dhe shkuar në të gjitha strehimoret. 

 

NDJEKJA 

Qeveria i mbështeti përpjekjet për zbatim të ligjit kundër trafikimit; numri i dënimeve u 

shtua, por trafikantëve të dënuar u shqiptoheshin dënime të buta. Neni 171 i Kodit Penal të 

Kosovës i ndalon të gjitha format e trafikimit dhe përcakton dënime prej 5 deri në 12 vjet 

burg dhe gjoba deri në 500.000 euro (608.000 dollarë). Këto dënime janë mjaft të rrepta dhe 

në përputhje me dënimet e përcaktuara për krime të tjera të rënda, si dhunimi. Autoritetet 

hetuan 155 raste të reja të trafikimit gjatë periudhës së raportimit, një rritje nga 91 raste të 

iniciuara në vitin 2013. Qeveria ndoqi penalisht 33 raste në të cilat përfshiheshin 93 të 

dyshuar në vitin 2014, një rënie nga 45 raste ku përfshiheshin 111 të dyshuar në vitin 2013. 

Gjykatat i dënuan 41 trafikantë, një rritje prej 25 në vitin 2013. Dënimet ishin relativisht të 

buta; shumica e dënimeve me burg ishin me më pak se dy vjet ose përbëheshin vetëm nga 

gjobat modeste. Qeveria nuk i zbërtheu statistikat e zbatimit të ligjit për ta demonstruar 

aksionin kundër trafikimit për seks dhe punë. Numri i rasteve të pazgjidhura të trafikimit u 

rrit gjatë periudhës raportuese; gjykatat trashëguan 83 raste të trafikimit nga vitet e 

mëparshme dhe 93 ndjekje penale mbetën të hapura në fund të vitit 2014. Autoritetet 

kosovare arrestuan një polic dhe një zyrtar të lartë të administratës lokale për krime që lidhen 



me trafikimin. Përveç kësaj, në korrik të vitit 2014, policia arrestoi një zyrtar komunal për 

gjoja shfrytëzim seksual të një viktime të trafikimit; i dyshuari u largua nga puna dhe mbeti 

në arrest shtëpiak derisa prokurorët e shqyrtuan rastin. Prokurorët vazhduan ta shqyrtonin një 

rast në të cilin përfshihej një polic i arrestuar në mars të vitit 2014 nën dyshimin për abuzim 

të pozitës zyrtare dhe shfrytëzim seksual. Gjykatat i dënuan dy zyrtarë të Ministrisë së Punës 

dhe një polic të arrestuar në vitin 2012 për trafikim dhe i gjobitën secilin me nga 3.000 euro 

(3650 dollarë); polici i dytë u akuzua, por u lira. Akademia policore mbajti 24 trajnime për 

forcën e policisë speciale kundër trafikimit dhe policinë kufitare, krahasuar me 44 trajnime në 

vitin 2013. Qeveria shkëmbeu informata për trafikim me vendet fqinje në 23 raste të 

trafikimit, por nuk u angazhua në asnjë hetim të përbashkët. 

 

MBROJTJA 

Qeveria i vazhdoi përpjekjet për t’i mbrojtur viktimat. Njësitë e specializuara policore 

identifikuan 42 viktima të trafikimit në vitin 2014, krahasuar me 51 në vitin 2013, katër 

viktima ishin meshkuj, si në vitin 2013, dhe 18 ishin fëmijë, krahasuar me 12 në vitin 2013. 

35 viktima ishin subjekt i shfrytëzimit seksual, gjashtë ishin subjekt i shfrytëzimit për punë 

dhe një ishte i detyruar të lypte. Inspektorët e punës nuk zbuluan asnjë rast të punës së 

detyruar gjatë 9.337 inspektimeve të kryera në vitin 2014. Policia identifikoi katër viktima të 

mundshme të lypjes së detyruar gjatë kryerjes së një vlerësimi në terren për fëmijë lypsarë. 

Një fëmije iu dha statusi i viktimës së trafikimit, ndërsa për tre të tjerë u konstatua se ishin 

viktima të abuzimit të fëmijës. 

 

 Qeveria ua siguroi një strehimoreje të drejtuar nga qeveria dhe dy strehimoreve të drejtuara 

nga OJQ-të 171.699 euro (209.000 dollarë) për ndihmë kushtuar viktimave të trafikimit, 

krahasuar me 110.000 euro (134.000 dollarë) në vitin 2013. Qeveria ua siguroi edhe 344.994 

euro (420.000 dollarë) strehimoreve të OJQ-ve për t’i mbështetur viktimat e trafikimit, 

viktimat e dhunës në familje dhe fëmijët në rrezik, krahasuar me 144.000 euro (175.000 

dollarë) në vitin 2013. 33 viktima patën qasje në ndihmën e ofruar nga qeveria në vitin 2014, 

krahasuar me 40 në vitin 2013. Shërbimet për viktima përfshinin shërbimet në strehimore dhe 

shërbimet juridike, mjekësore e psikologjike. Viktimat kishin qasje në nëntë objekte të 

kujdesit, ndonëse asnjë objekt i tillë nuk gjendej në katër komunat veriore të vendit. 

Autoritetet mund t’i vendosnin viktimat fëmijë të trafikimit në një strehimore të dedikuar 

vetëm për fëmijët që ishin viktima të dhunës. Qeveria drejtoi një strehimore të sigurisë së 

lartë të hapur në vitin 2013, në të cilën viktimat meshkuj ishin të vendosur ndaras nga 

viktimat femra. Viktimat për të cilat përcaktohej se ishin në rrezik të ulët për shfrytëzim të 

mëtejmë zakonisht qëndronin në strehimore të drejtuara nga OJQ-të. Viktimat e rritura nuk 

mund të dilnin nga strehimorja e sigurisë së lartë të pashoqëruara, por këtë mund ta bënin nga 

strehimoret e drejtuara nga OJQ-të, bazuar në një vlerësim të rrezikut. 

 

Qeveria i inkurajonte viktimat të merrnin pjesë në procese hetuese dhe gjyqësore duke u 

ofruar mbrojtje në strehimoret e sigurisë së lartë dhe akomodim e kujdes në objekte të tjera. 

Sipas qeverisë, të 42 viktimat e identifikuara në vitin 2014 bashkëpunuan në hetime. 

Avokatët e viktimave apo punëtorët socialë ishin të pranishëm kur policia i intervistonte 

viktimat e mundshme të trafikimit dhe u ofronin këshilla juridike. Qeveria ishte e autorizuar 

t’u lëshonte leje qëndrimi viktimave të huaja për së paku gjashtë muaj, por nuk lëshoi asnjë 

leje gjatë periudhës së raportimit. Viktimat që ishin dëshmitarë në procedura penale mund të 

ktheheshin në vendin e tyre të prejardhjes pa pritur për përfundim të gjykimit. Ligji i Kosovës 

kërkonte që viktimave t’u caktohej një periudhë e reflektimit – një kohë në të cilën ato do të 

mund të rimëkëmbeshin para se të vendosnin nëse do të bashkëpunonin me organet për 

zbatim të ligjit. Ndonëse ligji i vitit 2013 për mbrojtje të viktimave të trafikimit kërkonte që 



qeveria ta themelonte dhe financonte një fond për kompensim të viktimave, qeveria nuk e 

bëri këtë deri në fund të periudhës së raportimit. Nuk pati raportime që qeveria i kishte 

ndëshkuar viktimat e trafikimit për akte të paligjshme të kryera si rezultat i drejtpërdrejtë i të 

qenët i trafikuar. 

 

PARANDALIMI 

Qeveria i vazhdoi përpjekjet për ta parandaluar trafikimin. Autoritetet punuan me OJQ dhe 

ekspertë ndërkombëtarë në hartimin e një plani për veprim 2014-2019, por ai nuk u miratua 

zyrtarisht deri në fund të periudhës së raportimit. Një koordinator nacional kundër trafikimit 

rregullisht takohej me një organ koordinues të përbërë nga agjencitë përkatëse të qeverisë, 

OJQ-të dhe vëzhguesit ndërkombëtarë. Qeveria publikoi raporte vjetore të progresit të cilat 

ishin në dispozicion të qeverive të huaja, OJQ-ve dhe organizatave ndërkombëtare. Përpjekjet 

për ngritjen e vetëdijesimit përfshinin një fushatë njëmujore që kishte për qëllim viktimat 

fëmijë të trafikimit dhe një konferencë treditore mbi të drejtat e viktimave të trafikimit ku 

merrnin pjesë gjykatës, prokurorë, zyrtarë të drejtësisë dhe përfaqësues të OJQ-ve nga gjashtë 

vendet e rajonit. Qeveria nuk demonstroi përpjekje për ta ulur kërkesën për akte të seksit 

komercial apo punë të detyruar. Qeveria ofroi trajnim kundër trafikimit për personelin e vet 

diplomatik. Personelit diplomatik i jepet një doracak për t’u ndihmuar në identifikimin e 

viktimave të trafikimit dhe udhëzohen të mos angazhohen në trafikim të personave apo në 

veprimtari që lidhen me trafikimin. 

 

 

Plani për veprim për Qeverinë e Kosovës 

 

Vë vijim janë rekomandimet për qëllimet dhe objektivat specifike për t’i çuar përpara 

përpjekjet e Qeverisë së Kosovës kundër trafikimit gjatë vitit të ardhshëm: 

 

1. Energjikisht t’i hetojë, ndjekë penalisht dhe dënojë trafikantët, përfshirë zyrtarët që 

bashkëpunojnë me trafikantë. 

 

2. T’u ofrojë gjyqtarëve, prokurorëve dhe organeve për zbatim të ligjit trajnime të 

avancuara kundër trafikimit. 

 

3. T’i shtojë përpjekjet për t’i identifikuar dhe për t’u ndihmuar fëmijëve që detyrohen të 

lypin. 

 

4. T’i zbatojë plotësisht dispozitat e ligjit të vitit 2013 për mbrojtje të viktimave, 

përfshirë themelimin e një fondi për kompensim të viktimave. 

 

5. Të zbatojë kontroll proaktiv për trafikim ndër individët e përfshirë në prostitucion, 

migrantë dhe popullata të tjera që janë në rrezik. 

 

6. T’u ofrojë viktimave të trafikimit liri për të ardhur dhe shkuar në të gjitha strehimoret. 


